Avgerð frá Skatta- og avgjaldskærunevndini

Avgerð nr.: 06-03-31-44 frá 5. oktober 2007 

- kng.um lutfalsligan

- frádráttarrætt fyri mvg § 3

- meirvirðisgjaldslógin § 16

Íløgu- mvg bygningur

Samandráttur:

Skatta- og avgjaldskærunevndin avgjørdi at broyta avgerð hjá Toll- og Skattstovu Føroya at nokta, at mvg av gólvinum í kjallarahædd varð roknað til íløgu-mvg. Avgerðin varð grundað við, at gólvið í kjallarahæddini burturav mátti metast at við​víkja mvg-skylduga virkseminum.

Avgerð

Upplýst varð í málinum, at A í 2004 keypti eitt grundstykki og fór í gongd við at byggja eini hús, har ovara helvtin skuldi vera íbúð og kjallarahæddin handil og verkstaður fyri Sp/f X. Toll- og Skatt​stova Føroya góðkendi í fyrsta umfari bert, at vindeyguni og hurðar í kjallaranum burturav hoyrdu til virkið. Men í ummælinum frá Toll- og Skattstovu Føroya frá 28. mars 2007 gongur Toll- og Skattstova Føroya við til, at mvg av lofti í handli og goymslu, innrætting av kjallara, gólv​álegging í kjallara, hita og sanitet í kjallara, el-arbeiði í kjallara verður roknað til íløgu-mvgið.

Kært er ikki um mvg av grundini, so eftir av málinum er sostatt bert spurningurin, um mvg-ið av gólv​inum í kjallaranum skal roknast við til íløgu-mvgið.

Toll- og Skattstova Føroya vísir á § 16, stk. 3, litra b í mvg-lógini, sum sigur, at við í inngangandi avgjald kann ikki roknast avgjald av keypi v.m., sum viðvíkur útvegan og rakstur av íbúð fyri hand​hava og starvsfólk á virkinum.

Sambært viðmerkingunum til hesa grein eigur frádráttur bara at loyvast fyri útreiðslur til bygging, sum als ikki hava tilknýti til tann privata partin av húsinum. Tikið verður soleiðis til: Sambært hesi reglu er ikki frádráttarrættur fyri avgjald av bygging, rakstri og viðlíkahaldi av hølum, ið kunnu roknast at vera ein partur av privatu íbúð handhavarans v.fl. uttan mun til, um hølini eisini verða nýtt í arbeiðinum hjá umrødda.

Toll- og Skattstova Føroya kann ikki góðtaka frádrátt fyri mvg av grund og gólvi í kjallara, tí hetta er ein partur av privata bústaðnum og kann nýtast av húsaeigaranum, um Sp/f heldur uppat.

Kærarin vísir á, at upprunaliga ætlanin var, at hæddirnar skuldu býtast sundur í tvey matr. nr., og umsókn varð send til Matrikulstovuna. Hetta lat seg tó ikki gera orsakað av, at grundøkið var ov lítið.

Húsini eru upprunaliga bygd við tí fyri eyga, at handil og verkstaður skuldu vera í kjallarahæddini. Av hesi orsøk varð grundin gjørd væl hægri enn vanligt, fyri at pláss skuldi vera fyri tí eyka bjálv​ing v.m., sum mátti gerast upp undir loftið í kjallaranum. Harumframt er kjallarin heilt avskorin frá íbúðini. T.v.s. at eingin gongd er millum kjallaran og ovaru hæddina. Allar innrættingar og innlegg​ingar í kjallaranum eru gjørdar til ta nýtslu, sum upprunaliga varð ætlað skuldi vera har, nevniliga handil og verkstaður.

Heilt greiður skilnaður er millum íbúðina og handilin, og tí eigur frádráttur eisini at verða loyvdur fyri meirvirðisgjaldið av innrættingunum og innleggingunum, sum burturav hoyra til handilin. Um sjálv grundin kann metast at hoyra burturav til handilin, kann eftir kærarans meting vera ivi um, og tí hava tey valt ikki at kæra um henda partin. Restin av kostnaðinum, eru tey sannførd um, hoyrir burt​urav til mvg-skylduga virksemið hjá felagnum.

Avgerðin hjá Skatta- og avgjaldskærunevndini.

Sambært § 16, stk. 1 í mvg-lógini verður við í inngangandi avgjaldið bert roknað avgjald av inn​keypi v.m., ið burturav viðvíkur sølu av vørum og avgjaldsskyldugum tænastum.

Eftir stk. 2 kann Landsstýrið áseta reglur, soleiðis at nærri ásettir partar av inngangandi avgjaldi kunnu roknast av keypum v.m., ið ikki burturav viðvíkja sølu av vørum og avgjaldsskyldugum tæn​ast​um.

Sambært § 3 í kunngerð nr. 35 frá 20. mars 2000 frá Fíggjarmálastýrinum um lutfalsligan frádrátt​arrætt fyri meirvirðisgjald og um javnan av inngangandi avgjaldi av íløgugøgnum kann avgjald viðvíkjandi gerð av bygningum, her ímillum uppíbygging, sum umframt høli til skrásetta virkið eisini fevnir um onnur høli, roknast við í inngangandi avgjald við tí partinum av samlaða av​gjaldinum av byggingini, sum byggiútreiðslurnar fyri hølið hjá virkinum verða mettar at vera í mun til samlaðu byggiútreiðslurnar.

Um so er, at hølini til ta ymisku nýtsluna eru á sama støði (standard), kann sundurbýtingin gerast grund​að á lutfallið millum gólvvíddina í hølunum hjá virkinum og samlaðu gólvvíddina í bygn​inginum.

Í stk. 2 í somu grein verður sagt, at høli, ið verða nýtt sum íbúð hjá handhava ella starvsfólki á virk​i​num, uttan mun til um hølini eisini verða nýtt í vinnu hjá viðkomandi, verða ikki roknað sum høli hjá virkinum.

Í hesum føri er talan um, at kjallarahæddin er innrættað til virki, og ovara hæddin er innrættað sum íbúð hjá eigaranum av virkinum.

Skatta- og avgjaldskærunevndin metti, at soleiðis sum bygningurin er innrættaður við handli og verkstaði í kjallarahæddini, og íbúð á ovaru hæddini og við tí skilnaði, sum er gjørdur millum hædd​irnar, kann gólvið í kjallarahæddini sigast at vera ein útreiðsla, sum einans kann knýtast at virkinum og ikki bygninginum sum heild, og tí átti kærarin at fáa íløgu-mvgið av hesum aftur.

Skatta- og avgjaldskærunevndin avgjørdi at broyta avgerðina hjá Toll- og Skattstovu Føroya at nokta, at mvg av gólvinum í kjallarahæddini verður roknað til íløgu-mvg. Avgerðin verður grundað við, at gólvið í kjallarahæddini burturav má metast at viðvíkja mvg-skylduga virk​seminum.

